花 坩    潘艷姿
    佇咱台灣，予人想未通的事誌，實在是真濟，尤其是開錢的觀念，迭迭真奇怪！
一般人食一頓芳沛的，一二千箍嘛無感覺啥！一雙鞋仔、一領衫磕咧著幾偌千，嘛無震紋著，但是若講著裝飾厝外的，不但未注重搁未出即！
    咱看滯樓跤厝的人，上天賜伊一塊空地仔，原本聽好好好仔種一寡花草，但是一般人不但未用心寶惜！搁嫌種花麻煩，道稱稱採採用一種真粗俗的花坩，甚至搁有人用破水桶、破水缸、破鉛桶、破糞掃桶，準做花坩，胡濫擅種！道是未堪即開小寡錢，買一个仔精藏的花坩。
    雖然囝仔時代捌聽阿嬤講：食好食bai2無人知，外表穿插真要緊！但是即句話嘛即講到穿插，並無講著厝外的裝潢。我認為：厝內粧水無人知，厝外粗俗通人知！其實一个成樣的花坩，嘛即幾百箍仔，聽好用幾偌年，合一頓飯幾千箍，食煞道消化掉，比較起來實在是無算啥！只是觀念問題！
    但願有一工，咱多數人攏真自然，甘開小寡錢，好好仔佈置厝外，買一个精藏的花坩亦是花架來種花，嘛會開始注重大眾景觀，關心週邊環境，這即算是進步文明的社會！    

